
Mál nr.  94/2011

M
og

vátryggingafélagið X v/ innbúskaskótryggingar

Ágreiningur um bótaskyldu vegna skemmda á ísskáp þann 21.11.2010.

Gögn.
48. Málskot, móttekið 4.3.2011, ásamt fylgigögnum.
49. Bréf X, dags 16.3.2011, ásamt fylgigögnum.

Málsatvik.
M var að hreinsa frystihólf ísskáps síns með sköfu, en mikill ís mun hafa safnast saman í 
botni og á hliðum hólfsins.  Við hreinsunina mun gat hafa komið á botn-pakkningu í 
frystinum með þeim afleiðingum að gas lak úr kælikerfi ísskápsins og vatn og raki 
komst inn á kælikerfið.  Var skápinn talinn ónýtur.  Telur M að það hafi verið 
ófyrirsjáanlegt að skafan sem hann notaði við hreinsunina hafi getað gert gat á 
pakkninguna í gegnum ísinn.

M hefur krafist bóta úr innbúskaskótryggingu sinni hjá vátryggingafélaginu X.  X hefur 
hafnað bótaskyldu þar sem skilyrðum fyrir bótaskyldu samkvæmt 
vátryggingarskilmálum er ekki fullnægt.

Álit.
Samkvæmt 1. gr. skilmála innbúskaskótryggingarinnar tekur vátryggingin til 
lausafjármuna sem tilheyra innbúi hinna vátryggðu.  Þá bætir vátryggingin samkvæmt 
3. gr. skilmálanna tjón á vátryggðum munum eigi tjónið rætur að rekja til skyndilegs og 
ófyrirsjáanlegs utanaðkomandi atviks á vátryggingartímabilinu.  Ekki virðist um það 
deilt að M telst vera vátryggður og ísskápurinn, sem fyrir skemmdunum varð, hafi 
tilheyrt innbúi hans.  Samkvæmt því sem fyrir liggur í málinu gerðist það í skyndingu 
að gat kom á kælikerfi ísskápsins með þeim afleiðingum að gas lak af kælikerfinu og 
skápurinn eyðilagðist.  Þá verður ekki annað ráðið en M hafi ekki getað séð það fyrir að 
notkun sköfunnar við hreinsun frystihólfsins myndi hafa för með sér að gat kom á 
kælikerfið.  Gatið kom af völdum utanaðkomandi atvika.  Ekkert bendir til að tjónið 
verði rakið til bilunar í ísskápnum eða annarra atvika sem gerst geta í innri búnaði hans.  
Að þessu virtu verður að telja að tjónið falli undir bótasvið vátryggingarinnar.  
Undanskildar áhættur, sem tilgreindar eru í 4. gr. skilmálanna, eiga ekki við hér.  Tjónið 
telst því bótaskylt.

Niðurstaða.
Tjón M. er bótaskylt úr innbúskaskótryggingu hjá X.

Reykjavík,  14. apríl 2011.

Rúnar Guðmundsson hdl.

Valgeir Pálsson hrl. Jón Magnússon hrl.


